
Annotatsiya: Maqolada mentorlik tizimining tarixiy shakllanishi va rivojlanish bosqichlari tahlil qilinadi. Mentorlik tushun-
chasining kelib chiqishi qadimgi yunon mifologiyasiga, xususan, Gomerning “Odisseya” dostonidagi Mentor obrazi bilan 
bogʻliq. Tarixiy jarayonda mentorlik dastlab norasmiy bilim va tajriba uzatish shaklida namoyon boʻlib, oʻrta asrlardagi 
gildiyalar va shogirdlik tizimi orqali rivojlangan. XVIII asrdan boshlab mentorlik bilim almashinuvi va kasbiy tayyorgar-
likka yoʻnaltirilgan tizimli faoliyat sifatida shakllangan. Maqolada mentorlik jarayonining asosiy bosqichlari – ishonchli 
munosabatlarni shakllantirish, rivojlantirish va mustahkamlash hamda doimiy muloqotni taʼminlash masalalari yoritilgan. 
Shuningdek, zamonaviy sharoitda mentorlikning taʼlim, kasbiy rivojlanish va ijtimoiy taraqqiyotdagi oʻrni ochib berilgan.

Kalit so‘zlar: mentorlik, mentor, mentorlik tizimi, tarixiy rivojlanish, ustoz-shogird, kasbiy rivojlanish.
Abstract: The article analyzes the historical formation and development stages of the mentoring system. The origin of 
the concept of mentoring is associated with ancient Greek mythology, particularly with the figure of Mentor in Homer’s 
“Odyssey”. Historically, mentoring initially emerged as an informal form of knowledge and experience transfer and devel-
oped through medieval guilds and apprenticeship systems. From the eighteenth century onward, mentoring began to take 
shape as a systematic activity focused on knowledge exchange and professional training. The article highlights the main 
stages of the mentoring process, including the establishment of trust-based relationships, development and strength-
ening of interaction, and the maintenance of continuous communication. The role of mentoring in modern education, 
professional development, and social progress is also examined.

Key words: mentoring, mentor, mentoring system, historical development, mentor–apprentice system, professional 
development.
Аннотация: В статье анализируются исторические этапы формирования и развития системы наставничества. 
Происхождение понятия наставничества связано с древнегреческой мифологией, в частности с образом Мен-
тора в поэме Гомера “Одиссея”. В историческом процессе наставничество первоначально проявлялось в форме 
неформальной передачи знаний и опыта и развивалось через систему средневековых гильдий и ученичества. 
Начиная с XVIII века наставничество стало формироваться как систематическая деятельность, ориентированная 
на обмен знаниями и профессиональную подготовку. В статье освещаются основные этапы процесса наставниче-
ства – формирование доверительных отношений, развитие и укрепление взаимодействия, а также обеспечение 
постоянной коммуникации. Также раскрывается роль наставничества в современном образовании, профессио-
нальном развитии и социальном прогрессе.

Ключевые слова: наставничество, ментор, система наставничества, историческое развитие, система “наставник–
ученик”, профессиональное развитие.

KIRISH
Mentorlik – bu ikki shaxs, ya’ni ustoz va shogird o‘rtasidagi qo‘llab-quvvatlovchi hamda tarbiyalovchi 

munosabatlar majmuasidir. Mentor – nafaqat bilimli va tajribali shaxs, balki yo‘l-yo‘riq ko‘rsatadigan, maslahat 
beradigan, o‘rgatuvchi hamda psixologik yordam ko‘rsatuvchi shaxsdir. Mentorlik faoliyatining asosiy maqsadi 
shogirdning, ya’ni yangi o‘qituvchi, talaba yoki xodimning kasbiy rivojlanishini ta’minlash, uning kasbiy qobili-
yatlarini oshirish, mustaqil qarorlar qabul qilish ko‘nikmasini shakllantirish hamda o‘ziga bo‘lgan ishonchini 
mustahkamlashdan iboratdir. Mentorlik faoliyati orqali shogird amaliy ko‘nikmalarni o‘zlashtiradi, metodik 
yondashuvlar, pedagogik vositalar, o‘quvchilar bilan munosabat, baholash tizimi, darsni rejalashtirish kabi 
jarayonlarni haqiqiy sharoitda o‘rganadi. Bundan tashqari, mentorlik faqat bir martalik o‘rgatish jarayoni emas, 
balki doimiy va uzluksiz rivojlanish jarayonidir. Mentor va mentee o‘rtasidagi muntazam muloqot, refleksiya, 
tahlil hamda faoliyatni qayta ko‘rib chiqish orqali kasbiy o‘sish ta’minlanadi.

MAVZUGA OID ADABIYOTLAR SHARHI 
“Mentor” atamasi ilk bor antik davrlarga, ya’ni eramizdan avvalgi VIII asrlardagi yunon adabiyotiga borib 

taqaladi. Mentor tushunchasi ingliz tilidan olingan bo‘lib, Gomerning “Odisseya” asaridagi Mentor obrazidan 
kelib chiqqan. Asarga ko‘ra, Odissey Troya urushiga ketgan vaqtda o‘zining yaqin do‘sti Mentorni o‘g‘li Tele-
makka ustoz va yo‘l-yo‘riq ko‘rsatuvchi sifatida qoldirgan. Shu sababli mentorlik dastlab shaxsiy maslahat be
ruvchi hamda tajribali ustoz ma’nosida ishlatilgan [1]. Bundan ko‘rinib turibdiki, mentorlik atamasi uzoq tarixiy 
ildizlarga ega bo‘lib, uzoq vaqt davomida rivojlanib kelgan. Tarixiy manbalarga ko‘ra, mentorlik tizimi o‘rta asr 
hunarmandchilik hamda diniy-ilmiy maktablar faoliyatida shakllangan. Ushbu davrda mentor nafaqat kasbiy 
mahoratni, balki shaxsiy yetuklikni ham shakllantiruvchi ustoz sifatida namoyon bo‘lgan.

Ta’lim jarayonida ustoz va shogird o‘rtasidagi munosabatlar qadim zamonlardan buyon mavjud bo‘lib, 
insoniyat taraqqiyotining deyarli barcha davrlarida ustoz shaxsini shakllantirishda muhim omil sifatida qaralgan. 
Ilmiy adabiyotlarda qayd etilishicha, yunon falsafasida Platon va Arastu ta’limning shaxsiy rivojlanishdagi roliga 
alohida e’tibor qaratganlar. Arastu o‘zining “Nikomax axloqi” asarida ustozning vazifasi nafaqat bilim berish, 
balki shogirdni hayotga tayyorlashdan iborat ekanligini ta’kidlaydi. Mazkur yondashuv keyinchalik pedagogik 
mentorlashuv g‘oyasining shakllanishiga asos bo‘lib xizmat qilgan. O‘rta asrlar davrida Sharq allomalari – Abu 
Nasr Forobiy, Ibn Sino, Mir Alisher Navoiy hamda Ahmad Donish kabi mutafakkirlar “ustoz-shogird” an’anasini 
shaxs kamoloti va ma’naviy yetuklikning muhim omili sifatida talqin qilganlar. Al-Farobiy o‘zining “Fozil odamlar 
shahri” asarida shogirdni tarbiyalashda ustozning shaxsiy namunasi hamda axloqiy fazilatlari hal qiluvchi ahami-
yatga ega ekanligini ta’kidlaydi. Sharq madaniyatida mentorlik “ustoz-shogirdlik” an’anasi shaklida davom etib 
kelgan bo‘lib, bu jarayon nafaqat kasbiy bilimlarni, balki ma’naviy-axloqiy qadriyatlarning uzluksizligini ham 
ta’minlagan. Shu bois ustozlar shogirdni faqat kasbiy soha bo‘yicha emas, balki hayotiy mas’uliyat, odob va 
halollik ruhida ham tarbiyalaganlar.

XX asr boshlaridan boshlab pedagogika fanida mentorlik tushunchasi ilmiy tahlil darajasiga ko‘tarildi. 
J. Dewey, M. Montessori, A. S. Makarenko hamda V. A. Suxomlinskiy kabi pedagog olimlar tajriba almashish va 
ustozlik tizimining o‘qituvchi shaxsini shakllantirishdagi muhim rolini ilmiy asoslab berdilar. XX asrning o‘rtala
ridan boshlab mentorlik masalasi psixologiya va sotsiologiya sohalarida ham tadqiq qilina boshlandi. Masalan, 
amerikalik psixolog D. Levinson mentorni shaxsiy hamda professional rivojlanishda yo‘l-yo‘riq beruvchi, karyera 
shakllanishida muhim rol o‘ynaydigan shaxs sifatida ta’riflaydi. U mentorning inson hayotida muhim rivojla-
nish vazifasini bajarishi, karyera o‘sishiga hamda mustaqil shaxsiyatni shakllantirishga yordam berishini ta’kid-
laydi [2].

Bundan tashqari, ijtimoiy psixolog K. Kram mentorlikka oid eng nufuzli tadqiqotchilardan biri bo‘lib, uning 
ilmiy ishlari asosan ish joyidagi rivojlanish munosabatlariga bag‘ishlangan. K. Kram 1985-yilda chop etilgan 
“Mentoring at Work: Developmental Relationships in Organizational Life” nomli asarida mentorlik munosabatla
rining rivojlanish bosqichlarini tahlil qilib, mazkur soha uchun muhim nazariy asos yaratgan. 1970-1980-yillardan 
boshlab mentorlik pedagogik kontekstda keng qo‘llanila boshladi, 1990-yillardan boshlab esa mentorlik tizimi 
ta’lim jarayonining muhim tarkibiy qismi sifatida qarala boshlandi.

Pedagogik g‘oyalar rivojlanishi tarixida ustoz-shogird an’anasi, ya’ni bugungi kunda “mentorlik” deb atala
digan faoliyat insoniyat jamiyati shakllangan ilk davrlardanoq mavjud bo‘lgan. Tadqiqotlar shuni ko‘rsatadiki, 
qadimiy jamiyatlarda yoshlarni hayotga, mehnatga hamda ijtimoiy munosabatlarga tayyorlashda tajribali 
ustozlar yetakchi o‘rin tutgan. O‘rta asrlarda Sharq mamlakatlarida ham ustoz-shogird munosabatlari keng rivoj 
topgan. Ushbu an’anada ustozga hurmat, shogirdga e’tibor, tajriba almashish hamda odob-axloqni o‘rgatish 
asosiy mezon sifatida qaralgan. XX asrning o‘rtalaridan boshlab esa “mentorlik” tushunchasi ilmiy-pedagogik 
termin sifatida G‘arb ta’lim tizimida shakllana boshladi. AQSh, Buyuk Britaniya va Kanada kabi mamlakat-
larda yangi o‘qituvchilarni qo‘llab-quvvatlash maqsadida maxsus mentorlik dasturlari joriy qilindi. Masalan, 
1980-yillarda AQShda “Beginning Teacher Support and Assessment” (BTSA) dasturi ishlab chiqilib, yangi 
o‘qituvchilarni tajribali ustozlar orqali amaliy tayyorlash mexanizmi yo‘lga qo‘yildi [3]. Tarixiy jarayonlar shuni 
ko‘rsatadiki, mentorlik faqat bilim berish jarayoni emas, balki shaxsiy va kasbiy yuksalishni qo‘llab-quvvatlovchi, 
insoniy qadriyatlarga asoslangan samarali pedagogik mexanizmdir.

TAHLIL VA NATIJALAR
Mentorlik tizimi bir kunda shakllanmagan bo‘lib, u uzoq tarixiy jarayon davomida xalq pedagogikasidan 

boshlab zamonaviy innovatsion ta’lim tizimigacha bosqichma-bosqich rivojlanib kelgan. Uning taraqqiyotini 
shartli ravishda uch bosqichga ajratish mumkin.

1.	 Ustoz-shogird an’anaviy bosqichi, ya’ni xalq pedagogikasiga oid davr. Bu bosqich insoniyat tarix-
ining eng qadimgi davrlarida paydo bo‘lgan bo‘lib, xalq og‘zaki ijodi, urf-odatlar va milliy qadriyatlarga 
asoslangan ushbu tizimda ustoz hayot maktabining markaziy shaxsi bo‘lgan. Ustoz nafaqat kasb-hunar, 

balki axloq, odob, e’tiqod va ijtimoiy hayot madaniyatini ham o‘rgatgan [4]. Shogird esa ustozidan nafaqat 
bilim, balki hayotiy tajriba, sabr, sadoqat va halollikni o‘rganar edi. Bu davrda ta’lim norasmiy bo‘lsa-da, 
shaxsiy muloqot va qadriyatlar negizida olib borilgan. Ustoz-shogird tizimi xalq pedagogikasining asosi 
sifatida ko‘plab mutafakkirlar – Forobiy, Ibn Sino, Beruniy kabi allomalarning shakllanishida muhim rol 
o‘ynagan [5].

2.	 Murabbiylik bosqichi yoki kasbiy shakllanish davri. Murabbiylik bosqichi ta’lim tizimining rasmiylashuvi 
hamda kasbiy yo‘nalishda shakllanishi davriga to‘g‘ri keladi. Bu davrda “murabbiy” atamasi o‘qituvchilik 
faoliyatining ma’naviy-axloqiy jihatini ifodalagan. Murabbiylik jarayonida o‘qituvchi nafaqat dars o‘tuvchi, 
balki ma’naviy rahbar va shaxs tarbiyachisi sifatida ko‘rilgan [6]. XX asrning o‘rtalaridan boshlab pedagogika 
fani murabbiylikni o‘qituvchining tarbiyaviy hamda ijtimoiy ta’sir ko‘rsatish faoliyati sifatida o‘rganishni 
boshlagan. Shu bilan mentorlikning kasbiy shakllanish poydevori yaratildi. O‘zbekiston ta’lim tizimida bu 
jarayon maktablar va pedagogika institutlarida tajribali o‘qituvchilar tomonidan yosh kadrlarni o‘rgatish 
orqali davom etgan.

3.	 Mentorlik tizimi yoki innovatsion ta’lim yondashuvi. XXI asr boshlarida “mentorlik” atamasi peda-
gogika faniga yangi mazmunda kirib keldi. Bu bosqichda mentorlik yangi o‘qituvchilarni kasbiy integrat-
siyaga tayyorlash, ularning refleksiv tafakkurini shakllantirish hamda ijodiy va mustaqil qaror qabul qilish 
ko‘nikmalarini rivojlantirishga qaratilgan tizim sifatida qaraladi. Innovatsion ta’lim yondashuvida mentor 
o‘z shogirdiga individual o‘quv trayektoriyasini shakllantirishda yordam beradi, zamonaviy pedagogik 
texnologiyalarni o‘rgatadi, psixologik qo‘llab-quvvatlashni ta’minlaydi hamda kasbiy rivojlanish uchun 
refleksiya (o‘z faoliyatini tahlil qilish) ko‘nikmasini shakllantiradi [7]. 

O‘zbekiston ta’lim tizimida mentorlikning innovatsion bosqichiga o‘tish 2020-yildan boshlab davlat dara-
jasida qo‘llab-quvvatlana boshlandi. 2025-yil 1-yanvardan kuchga kirgan Prezident qarori (PQ-231-son) 
asosida mentorlik faoliyati uchun 20% ustama to‘lov joriy etilishi ushbu tizimni rasmiy pedagogik faoliyat sifatida 
mustahkamladi. Bu orqali mentorlik zamonaviy ta’lim tizimining ajralmas qismi hamda bo‘lajak o‘qituvchilarni 
amaliy jihatdan tayyorlashning eng samarali usullaridan biri sifatida e’tirof etildi.

XULOSA
Xulosa qilib aytganda, mentorlik tizimi tarixiy jihatdan xalq pedagogikasidan zamonaviy innovatsion 

yondashuvgacha rivojlanib, bugungi kunda ta’lim tizimida yetakchi ahamiyat kasb etmoqda. Ustoz-shogird 
an’anasi – ma’naviy asos, murabbiylik – kasbiy asos, zamonaviy mentorlik esa – ilmiy-nazariy asos sifatida 
ta’lim sifatini oshirishga xizmat qiladi. Ta’limni samarali va natijaviy tashkil etish ko‘plab omillarga bog‘liq bo‘lib, 
bu omillar qatorida eng muhimlaridan biri pedagogning kasbiy salohiyatidir. Pedagogning kasbiy salohiyatini 
oshirishda mentorlik faoliyati muhim ahamiyat kasb etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

